
Uppskot til 

 

Løgtingslóg um broyting í løgtingslóg um P/F Visit Faroe Islands 

(Nevndin verður víðkað o.a.) 

 

 

 

§ 1 

 

Í løgtingslóg nr.  62 frá 15. mai 2014 um 

P/F Visit Faroe Islands, sum broytt við 

løgtingslóg nr. 168 frá 20. desember 2017, 

verða gjørdar hesar broytingar:  

 

1. § 3, stk. 1-3, verður orðað soleiðis: 

“§ 3. Aðalfundurin velur 

nevndarformannin og sjey 

nevndarlimir, sum tilsamans hava 

fakligu førleikarnar til at røkka 

endamálinum í § 2.  

Stk. 2. Umframt nevndarformannin 

velur aðalfundurin hinar 

nevndarlimirnar soleiðis:  

1) Eitt umboð fyri ferðavinnuna,  

2) tvey umboð fyri 

ferðaflutningsfyritøkur, 

3) eitt umboð frá Tórshavnar 

kommunu, 

4) eitt umboð fyri kommunurnar uttan 

fyri Tórshavnar kommunu, 

5) eitt umboð fyri mentan ella ítrótt og 

6) eitt umboð fyri landbúnaðarvinnuna.  

Stk. 3. Afturat nevndarlimunum, 

nevndir í stk. 2, velur 

landsstýrismaðurin eitt umboð fyri 

stjórnarráðið, sum hevur møtirætt og 

talurætt, men ikki atkvøðurætt á 

fundi.“ 

 

2. Aftaná § 7 verður sett:  

“§ 7 a.  Menningardeildin hjá P/F Visit 

Faroe Islands er kommununum til 

hjálpar, tá ið ferðavinnan í kommununi 

skal leggjast til rættis.”    

 

§ 2 

 

Henda løgtingslóg kemur í gildi dagin 

eftir, at hon er kunngjørd, og hevur 

virknað fyri fyrsta aðalfund í P/F Visit 

Faroe Islands eftir gildiskomu.  

Kapittul 1. Almennar viðmerkingar 

1.1. Orsakir til uppskotið 

Í sambandi við arbeiðið við nýggju ferðavinnulógini, t.e. løgtingslóg um burðardygga 

ferðavinnu, er komið eftir, at rættast er at víðka nevndina í P/F Visit Faroe Islands soleiðis, at 

landbúnaðaráhugamál eisini eru umboðað í nevndini.  

 

1.2. Galdandi lóggáva 

Sambært galdandi lóg er nevndin í P/F Visit Faroe Islands mannað við umboðum fyri 

ferðavinnuna, ferðaflutningsfyritøkur, kommunurnar, mentan ella ítrótt og landsstýrið.  

 

P/F Visit Faroe Islands er fyrst og fremst stovnað við tí endamáli at marknaðarføra Føroyar 

sum ferðavinnuland úti í heimi. Seinni er endamál felagsins víðkað til eisini at fevna um 

innlendis ferðavinnumenning. Hetta, saman við nýggju ferðavinnulógini, hevur við sær, at tað 

verður mett rættast at víðka nevndina í P/F Visit Faroe Islands soleiðis, at 

landbúnaðaráhugamál eisini eru umboðað í nevndini. 

 

1.3. Endamálið við uppskotinum 

Lógaruppskotið hevur til endamáls at víðka nevndina í P/F Visit Faroe Islands soleiðis, at 

landbúnaðaráhugamál eisini eru umboðað í nevndini. 

 

Samstundis verður skotið upp at broyta reglurnar soleiðis, at umboð landsstýrisins varðveitir 

møti- og talurætt, men missir atkvøðurættin. Henda broyting er grundað á, at umboðið kann 

koma í ta støðu, at ósamsvar er millum áhugamál felagsins og áhugamál landsins, og at tað tá 

er rættast, at umboðið bara umboðar landsstýrið, men uttan atkvøðurætt.  

 

Í sambandi við viðgerðina av Ferðavinnulógini vístu fleiri kommunur á, at tað kundi gerast 

trupult hjá serliga smærru kommununum at gera ferðavinnuætlan innan fyri ta lógarásettu 

freistina, sum er 31. desember 2025. Av hesi orsøk er ásett, at menningardeildin hjá P/F Visit 

Faroe Islands er kommununum til hjálpar, um tørvur er á tí.     

 

1.4. Samandráttur av nýskipanini við uppskotinum 

Víst verður til Pkt. 1.1 Orsakir til uppskotið og pkt. 1.2. Galdandi lóggáva.  

 

1.5. Ummæli og ummælisskjal 

Lógaruppskotið hevur verið til ummælis hjá Bóndafelag Føroya, Føroya Óðalsfelag, P/F Visit 

Faroe Islands og Vinnuhúsinum. 

 

Lógaruppskotið hevur harumframt verið til almenna hoyring á heimasíðuni hjá Uttanríkis- og 

vinnumálaráðnum í tíðarskeiðinum 6. januar - 3. februar 2025.  

 

Víst verður til hjálagda upprit um innkomnar viðmerkingar. [verður skrivað, tá hoyringin er 

av] 

 

Kapittul 2. Avleiðingarnar av uppskotinum 

2.1. Fíggjarligar avleiðingar fyri land og kommunur 

Lógaruppskotið hevur ikki fíggjarligar avleiðingar fyri land og kommunur.  

 

2.2. Umsitingarligar avleiðingar fyri land og kommunur 

Lógaruppskotið hevur ikki umsitingarligar avleiðingar fyri land og kommunur.  

2.3. Avleiðingar fyri vinnuna 

Lógaruppskotið hevur fyri búnaðarvinnuna ta avleiðing, at hesi áhugamál verða umboðað í 

nevndini fyri P/F Visit Faroe Islands.   

 

2.4. Avleiðingar fyri umhvørvið 

Lógaruppskotið hevur ikki avleiðingar fyri umhvørvið.  

 

2.5. Avleiðingar fyri serstøk øki í landinum 

Lógaruppskotið hevur ikki við sær fíggjarligar, umsitingarligar, umhvørvisligar ella sosialar 

avleiðingar fyri ávís øki í landinum. 

 

2.6. Avleiðingar fyri ávísar samfelagsbólkar ella felagsskapir 

Lógaruppskotið hevur ikki avleiðingar fyri ávísar samfelagsbólkar ella felagsskapir. 

 

2.7. Millumtjóðasáttmálar á økinum 

Eingin viðkomandi millumtjóðasáttmáli er á økinum. 

 

2.8. Tvørgangandi millumtjóðasáttmálar 

Hoyvíkssáttmálin javnsetur fyritøkur, feløg og persónar við heimstaði í Íslandi við fyritøkur, 

feløg og persónar í Føroyum. Lógaruppskotið broytir ikki hesi viðurskifti. 

 

Lógaruppskotið verður mett at vera í samsvari við Evropeiska Mannarættindasáttmálan, sbr.   

anordning nr. 136 af 25. februar 2000 om ikrafttræden for Færøerne af lov om den 

europæiske menneskerettighedskonvention, og Sáttmála Sameindu Tjóða um rættindi hjá 

einstaklingum, ið bera brek, sbr. bekendtgørelse nr. 20 af 15. november 2017 af FN-

konvention af 13. december 2006 om rettigheder for personer med handicap.  

 

2.9. Markaforðingar 

Ongar kendar markaforðingar eru á økinum. Lógaruppskotið verður ikki mett at elva til 

markaforðingar.  

 

2.10. Revsing, fyrisitingarligar sektir, pantiheimildir ella onnur størri inntriv 

Lógaruppskotið hevur ongar ásetingar um revsing, fyrisitingarligar sektir ella pantiheimildir, 

eins og lógaruppskotið ikki ger onnur størri inntriv í rættindi hjá fólki.  

 

2.11. Skattir og avgjøld 

Lógaruppskotið hevur ongar ásetingar um skattir og avgjøld.  

 

2.12. Gjøld 

Lógaruppskotið hevur ongar ásetingar um gjøld.  

 

2.13. Áleggur lógaruppskotið likamligum ella løgfrøðiligum persónum skyldur? 

Lógaruppskotið áleggur hvørki likamligum ella løgfrøðiligum persónum skyldur.  

 

2.14. Leggur lógaruppskotið heimildir til landsstýrismannin, ein stovn undir 

landsstýrinum ella til kommunur? 

Eins og frammanundan velur landsstýrismaðurin nevndarformann og nevndarlimir í P/F Visit 

Faroe Islands. Aðrar heimildir eru ikki í lógaruppskotinum.  

 

2.15. Gevur lógaruppskotið almennum myndugleikum atgongd til privata ogn? 

Lógaruppskotið gevur ikki almennum myndugleikum atgongd til privata ogn uttan 

rættarúrskurð. 

 

2.16. Hevur lógaruppskotið aðrar avleiðingar? 

Lógaruppskotið verður ikki mett at hava aðrar avleiðingar enn tær, sum eru nevndar 

omanfyri. 

 

2.17. Talvan: Yvirlit yvir avleiðingarnar av lógaruppskotinum 

 
 Fyri landið ella 

landsmyndug-

leikar 

Fyri 

kommunalar 

myndugleikar 

Fyri pláss ella 

øki í landinum 

Fyri ávísar 

samfelags-

bólkar ella 

felagsskapir 

Fyri vinnuna 

Fíggjarligar ella 

búskaparligar 

avleiðingar 

Nei Nei Nei Nei Ja 

Umsitingarligar 

avleiðingar 
Nei Nei Nei Nei Nei 

Umhvørvisligar 

avleiðingar 
Nei Nei Nei Nei Nei 

Avleiðingar í 

mun til altjóða 

avtalur og 

reglur 

Nei Nei Nei Nei Nei 

Sosialar 

avleiðingar 
 Nei Nei  

 

 

Serligar viðmerkingar 

 

Til § 1 

Til § 1, nr. 1  

Aðalfundurin velur nevndarformannin og sjey nevndarlimir, sum tilsamans skulu hava 

fakligu førleikarnar til at røkka endamáli felagsins, t.e. at samskipa, menna og marknaðarføra 

Føroyar sum ferðafólkaland til tess at skapa vøkstur innan føroyska ferðavinnu. 

 

Teir sjey nevndarlimirnir, sum verða valdir afturat formanninum, skulu umboða 

ferðavinnuna, ferðaflutningsfyritøkur, Tórshavnar kommunu, kommunurnar uttan fyri 

Tórshavnar kommunu, mentan ella ítrótt og landbúnaðarvinnuna.  

 

Afturat hesum er eitt umboð fyri landsstýrismannin, sum hevur møti- og talurætt, men ikki 

atkvøðurætt.  

 

Til aðalfundin skulu Ferðavinnufelagið, umboðandi flestu ferðavinnuaktørar í Føroyum, 

ferðaflutningsfyritøkurnar, í løtuni P/F Atlantic Airways og P/F Smyril Line, 

Kommunufelagið, umboðandi allar kommunur, Mentamálaráðið, umboðandi mentan og 

ítrótt, og Bóndafelag Føroya og Føroya Óðalsfelag, umboðandi landbúnaðarvinnuna, lata 

landsstýrismanninum tilmæli um nevndarlim. Stovnar og feløg skulu lata 

landsstýrismanninum tvey tilmæli; eina kvinnu og ein mann. 

Landsstýrismaðurin velur síðani nevndina soleiðis, at valda nevndin lýkur treytirnar í 

javnstøðulógini.  

 

Lýkur omanfyrinevnda tilmælið ikki hesar treytir, velur landsstýrismaðurin sjálvur ein 

nevndarlim, sum lýkur fakligu treytirnar.   

 

Landsstýrismaðurin velur formann felagsins, sum skal hava hollan kunnleika til ferðavinnu, 

eftir tilmæli frá fyrisitingini.  

 

Til § 1, nr. 2 

Ásett verður, at menningardeildin hjá P/F Visit Faroe Islands kann vera kommununum til 

hjálpar, tá ið ferðavinnan í kommununi skal leggjast til rættis. Her verður serliga hugsað um 

hjálp og vegleiðing í sambandi við ferðavinnuætlanir, bæði tá ið tær verða gjørdar og tá ið tær 

verða dagførdar og endurskoðaðar.       

 

Til § 2 

Ásett verður, at løgtingslógin fær gildi dagin eftir, at hon er kunngjørd, og at broytingin hevur 

virknað fyri fyrsta aðalfund í P/F Visit Faroe Islands eftir gildiskomuna.  

 

 

Uttanríkis- og vinnumálaráðið, dagfesting. 

 

 

 

Høgni Hoydal 

landsstýrismaður 

 

/ Herálvur Joensen 

 

 

Yvirlit yvir fylgiskjøl: 

Fylgiskjal 1: Javntekstur 

Fylgiskjal 2: Hoyringarsvar frá  

Fylgiskjal 3: Hoyringarsvar frá  

 


